
Kashikshetramahimakhyanam

ಕಾಶೀಕ್ಷೇತ್ರಮಹಿಮಾಖ್ಯಾನಂ

- ಶಿವಗೌರೀಸಂವಾದೇ -

ಶ್ರೀಶಿವಃ -
ಅಸ್ತಿ ಕ್ಷೇತ್ರವರಂ ದೇವಿ ಸರ್ವಕ್ಷೇತ್ರೋತ್ತಮೋತ್ತಮಂ .. 6..

ವೇದೋಪಗೀತಮನಿಶಂ ಕಾಶೀಕ್ಷೇತ್ರಮನಾಮಯಂ .

ಕಲ್ಪಾಂತೇ ಸಕಲಾನ್ ಲೋಕಾನ್ ಸಂಹೃತ್ಯ ನಿಜಮಾಯಯಾ .. 7..

ಕಾಶ್ಯಾಮೇವ ತ್ವಯಾ ಸಾರ್ಧಂ ಸಂವಸಾಮಿ ಶುಭಾನನೇ .

ಕಾಶೀ ತ್ರಿಶೂಲನಿಲಯಾ ನಿರ್ಮಲಾ ಲಯವರ್ಜಿತಾ .. 8..

ಪುರಾತನಾ ನ ಸಾ ಜನ್ಯಾ ಪ್ರಲಯೇಽಪಿ ನ ನಶ್ಯತಿ .

ಮಮಾಪರಾ ತನುಃ ಕಾಶೀ ಮತ್ತೋ ಭಿನ್ನಾ ನ ಸಾ ಪರಾ .. 9..

ಸೈವಾಹಂ ನಾವಯೋರ್ಭೇದಃ ಸತ್ಯಮೇವಾವಯೋರಿವ .

ನಾಹಂ ವಸಾಮಿ ಕೈಲಾಸೇ ನ ಚ ಮಂದರಪರ್ವತೇ .. 10..

ನಾ ವಾ ಹಿಮಾಚಲೇ ಭದ್ರೇ ಕಾಶ್ಯಾಮೇವ ವಸಾಮ್ಯಹಂ .

ವಸನ್ನಪ್ಯತ್ರ ಕೈಲಾಸೇ ವಿಲಾಸಾರ್ಥಂ ಕದಾಚನ .. 11..

ವಿಹಾಯ ಕಾಶೀಮನಿಶಂ ನಿವಸಾಮಿಮನೋರಮೇ .

ಜ್ಯೋತಿಃಪುಂಜಮಯೀ ಕಾಶೀ ಜ್ಞಾನರೂಪಾ ಮನೋರಮಾ .. 12..

ತಯಾ ತು ಸದೃಶೀ (ಶಂ)ವಸ್ತು ನಾಸ್ತಿ ಬ್ರಹ್ಮಾಂಡಗೋಲಕೇ .

ಭೂಗತಾಪಿ ನ ಭೂಃ ಕಾಶೀ ನಿಮ್ನಸ್ಥಾಪ್ಯಖಿಲೋನ್ನತಾ .. 13..

ವೇದವೇದ್ಯಾಪಿ ಸಾ ನೂನಂ ವೇದವೇದ್ಯಾ ನ ತತ್ತ್ವತಃ .
ಮತ್ಸ್ವರೂಪಾಯತಃ ಕಾಶೀ ತತೋಽಹಮಿವ ತತ್ತ್ವತಃ .. 14..
ವೇದಾಂತೈರಪಿ ಸಾ ಕಾಶೀ ನ ಜ್ಞಾತುಂ ಶಕ್ಯತೇ ಧ್ರುವಂ .

ಯಥಾ ತ್ವಯಿಮಮ ಪ್ರೀತಿಃ ತಥಾ ಕಾಶ್ಯಾಂ ಶುಭಾನನೇ .. 15..

ಸರ್ವಥಾ ಪ್ರೀತಿರಸ್ತ್ಯೇವ ನಾತ್ರಾಪ್ರೀತಿಃ ಕದಾಚನ .

ಮಹ್ಯಂ ತ್ವಮಿವ ಸಾ ಕಾಶೀ ಸರ್ವದಾ ಸರ್ವಸೌಖ್ಯದಾ .. 16..

ಕಾಶೀ ಕಾಶೀತಿ ಸತತಮುಚ್ಚರನ್ನಿವಸಾಮ್ಯಹಂ .

ಧರ್ಮೈಕರಾಶಿಃ ಸಾ ಕಾಶೀ ಪಾಪರಾಶಿವಿನಾಶಿನೀ .. 17..

ಅವಿನಾಶಿಸುಧಾರಾಶಿರಾಶಾಸ್ಯಾ ವಶಿಭಿಃ ಸದಾ .

ಬಹುಭಿರ್ಜನ್ಮಭಿರ್ನಿತ್ಯಂ ಯದಿ ಘೋರತರಂ ತಪಃ .. 18..
ತಪ್ತಂ ತದಾ ಮತ್ಪ್ರಸಾದಾತ್ಕಾಶ್ಯಾಂ ವಾಸೋ ಭವಿಷ್ಯತಿ .

ಕಾಶಿವಾಸರತಾ ಮರ್ತ್ಯಾಃ ಸ್ವರ್ಗಲೋಕನಿವಾಸಜಂ .. 19..

ಸುಖಂ ಸರ್ವಂ ತಿರಸ್ಕೃತ್ಯ ನಿವಸಂತ್ಯನಿಶಂ ಮುದಾ .

ನೋಗ್ರೈಸ್ತಪೋಭಿರ್ದಾನೈಶ್ಚ ಧರ್ಮೈರಧ್ಯಯನೈರಪಿ .. 20..

ಕಾಶೀಪ್ರಾಪ್ತಿರ್ನ ಲೋಕಾನಾಂ ಮತ್ಪ್ರಸಾದಂ ವಿನಾ ಶುಭೇ .

ಕಾಶೀಪ್ರಕಾಶಕಂ ವಸ್ತು ಲೋಕೇ ನೈವ ಹಿ ದೃಶ್ಯತೇ .. 21..

ಚಂದ್ರೋ ವಾ ಭಾನುರಗ್ನಿರ್ವಾ ತತ್ಪ್ರಕಾಶಕರೋ ನ ಹಿ .

ಯಾ ನ ವೇದ್ಯಾ ವೇದಸಂಘೈಸ್ತದನ್ಯೈರಪಿ ಸಾಧನೈಃ .. 22..
ಅವೇದ್ಯಾ ಸಾ ಕಥಂ ವೇದ್ಯಾ ಕಾಶೀ ಲೋಕೇ ಶಿವಾತ್ಮಿಕಾ .

ಸ್ವರ್ಗಭೋಗಮಪಿ ತ್ಯಕ್ತ್ವಾ ದೇವೇಂದ್ರಾದ್ಯಾಮರಾಃ ಸದಾ .. 23..

ಕಾಶೀವಾಸಮಪೇಕ್ಷಂತೇ ಮುಕ್ತ್ಯರ್ಥಂ ಸರ್ವಸಾಧನೈಃ .
ಸರ್ವಯಜ್ಞತಪೋದಾನಂ ಧರ್ಮಾಣಾಂ ಫಲಮುತ್ತಮಂ .. 24..

ಕಾಶೀವಾಸಾತ್ಮಕಂ ಸತ್ಯಂ ನ ತಸ್ಮಾದಧಿಕಂ ಫಲಂ .

ಬ್ರಹ್ಮಹತ್ಯಾದಿಪಾಪಾನಿ ಘೋರಾಣಿ ವಿವಿಧಾನ್ಯಪಿ .. 25..

ಕಾಶೀತಿ ಸ್ಮರಣಾದೇವ ಕ್ಷಣಾನ್ನಶ್ಯಂತ್ಯಸಂಶಯಂ .

ಕಾಶೀನಿವಾಸನಿರತಾನ್ನರಾನಪ್ಯಮರಾ ಮುದಾ .. 26..

ನಮಸ್ಕುರ್ವಂತಿ ಸತತಂ ಪೂಜಯಂತಿ ಸ್ತುವಂತಿ ಚ .

ಕಾಶೀವಾಸಸಮುತ್ಪನ್ನಸುಖೇನ ಸದೃಶಂ ಸುಖಂ .. 27..

ನಾನುಭೂತಂ ಮಯಾ ಕ್ವಾಪಿ ಕ್ವಚಿದಪ್ಯಮಲಾನನೇ .

ಮನ್ಮನೋ ರಮತೇ ಕಾಶ್ಯಾಂ ಯಥಾ ತದ್ವದ್ವರಾನನೇ .. 28..

ನಾನ್ಯತ್ರ ರಮತೇ ಚೇತಃ ತದ್ವತ್ಸ್ವೇವ ಹಿ ತಾದೃಶಂ .

ಸರ್ವೇ ಧರ್ಮಸ್ತುಲಾರೂಢಾಃ ಪರಸ್ಪರಜಿಗೀಷಯಾ .. 29..

ಪುರಾ ಶ್ರೀಶೈಲಶಿಖರೇ ಶ್ರೀಶೈಲೇಶ್ವರಸನ್ನಿಧೌ .

ಕಾಶೀನಿವಾಸಜಾದ್ಧರ್ಮಾದನ್ಯೇ ಧರ್ಮಾಸ್ತುಲಾಂ ಗತಾಃ .. 30..
ಪರಸ್ಪರಂ ಜಯಂ ಪ್ರಾಪ್ತಾಃ ಪ್ರಥಮಂ ತೇ ತತಃ ಪರಂ .

ಕಾಶೀನಿವಾಸಸಂಭೂತಧರ್ಮಶ್ರೇಷ್ಠಜಿಗೀಷಯಾ .. 31..

ಪುನಃ ಸರ್ವೇ ತುಲಾಂ ಪ್ರಾಪ್ತುಮುದ್ಯುಕ್ತಾಃ ಸಂಭ್ರಮಾನ್ವಿತಾಃ .
ಶ್ರೀಶೈಲೇಶಸ್ತದಾ ಧರ್ಮಾನ್ ಸಂವೀಕ್ಷ್ಯ ಜಯಕಾಂಕ್ಷಿಣಃ .. 32..
ಉವಾಚ ವಚನಂ ಪ್ರೀತ್ಯಾ ಸಾಮರೂಪಂ ಜಗತ್ಪ್ರಿಯಂ .

ಕಾಶೀವಾಸಜಧರ್ಮೇಣ ಸ್ಪರ್ಧಾ ಕಾರ್ಯಾ ನ ಸರ್ವಥಾ .. 33..

ಸ ಸರ್ವಧರ್ಮಚಕ್ರೇಶ ಇತಿ ವೇದೈರ್ವಿನಿರ್ಮಿತಃ .
ತನ್ಮೇ ನ ರಾಜತೇ ಸ್ಪರ್ಧಾ ಸಾ ಹೀನೇನ ನ ರಾಜತೇ .. 34..

ಸರ್ವೋನ್ನತೇನ ತು ಸ್ಪರ್ಧಾ ಸ್ವನಾಶಾಯೋಪಪದ್ಯತೇ .

ಲೋಕೇ ನೀತಿವಿರುದ್ಧಾನಿ ಕರ್ಮಾಣಿ ವಿಫಲಾನಿ ಹಿ .. 35..

ನ ಕುರ್ವಂತ್ಯೇವ ನಿಪುಣಾ ನೀತಿಶಾಸ್ತ್ರವಿಶಾರದಾಃ .
ಸ್ವಶಕ್ತಿಂ ಪರಶಕ್ತಿಂ ಚ ವಿಚಾರ್ಯ ಸಮಯಾದಿಕಂ .. 36..

ತತಃ ಸ್ಪರ್ಧಾ ಪ್ರಕುರ್ವಾಣಾ ನಿಪುಣಾಃ ಸಂತಿ ಸಮ್ಮತಾಃ .
ಕ್ವ ಭವಂತೋಽನೂನವೀರ್ಯಾಃ ಕ್ವ ಸಃ ಸರ್ವೋನ್ನತಃ ಪರಂ .. 37..

ಕ್ವಾನಂತೋದ್ಯದ್ಭಾನುತೇಜಾಃ ಕ್ವಾತ್ಯಲ್ಪಾಗ್ನ್ಯಣುಕಪ್ರಭಾ .

ತತಸ್ತೇನ ಸಹ ಸ್ಪರ್ಧಾ ನ ಕರ್ತವ್ಯಾ ಕದಾಚನ .. 38..

ಅಲ್ಪಸ್ಯ ಮಹತಾ ಸಾರ್ಧಂ ವಿರೋಧೋ ನೋಪಜಾಯತೇ .

ಇತಿ ಶ್ರೀಗಿರಿನಾಥಸ್ಯ ಶ್ರುತ್ವಾ ವಚನಮಾದರಾತ್ .. 39..

ವಿಶ್ವಸ್ಯ ತದ್ವಚಃ ಸಮ್ಯಕ್ ಸ್ಪರ್ಧಾ ತ್ಯಕ್ತ್ವಾ ಯಯುಸ್ತತಃ .
ತಸ್ಮಾಚ್ಛ್ರುಭಾನನೇ ದೇವಿ ಕಾಶೀವಾಸಸಮುದ್ಭವಃ .. 40..
ಧರ್ಮೋಂ ಧರ್ಮವರೋ ಜ್ಞೇಯೋ ಧರ್ಮಸ್ತಾದೃಙ್ನ ಸರ್ವಥಾ .

ಯಾವಂತಿ ಸಂತಿ ತೀರ್ಥಾನಿ ಪಾತಾಲೇ ಪೃಥಿವೀತಲೇ .. 41..

ಸತ್ಯಲೋಕಾದಿಲೋಕೇಷು ತಾವಂತಿ ಸುಖದೇ ಸದಾ .

ಕಾಶೀಂ ಪ್ರಯಾಂತಿ ಶ್ರೀಕಾಶೀಮರ್ಚಯಂತಿ ಸ್ತುವಂತಿ ಚ .. 42..

ಕಾಶ್ಯಾಂ ವಿವೇಶ್ವೇಷು(ಶ)ತೀರ್ಥೇಷು ಸ್ನಾನಂ ಕುರ್ವಂತಿಯತ್ನತಃ .
ಪುಣ್ಯಕ್ಷೇತ್ರಾಣಿ ಸರ್ವಾಣಿ ದೂರದೇಶಸ್ಥಿತಾನ್ಯಪಿ .. 43..

ಗತ್ವಾ ಕಾಶೀಂ ಮುದಾ ಸಮ್ಯಕ್ ಪೂಜಯಂತಿ ಹಿ ತಾಂ ಸದಾ .

ದೇವಾಃ ಸ್ವಸ್ವಗಣೈಃಸಾಕಂ ವಿಹಾಯ ಸ್ವರ್ಗಜಂ ಸುಖಂ .. 44..

ಗಚ್ಛಂತ್ಯತೀವ ಸಂತುಷ್ಟಾಃ ಕಾಶೀಂ ಪ್ರತಿ ಸದಾಶಿವೇ .

ಸರಸ್ವತ್ಯಾ ಸಹ ಸ್ರಷ್ಟಾ ಕಾಶೀವಾಸರತಃ ಸದಾ .. 45..

ಸತ್ಯಲೋಕಂ ವಿಹಾಯೈವ ಕಾಶ್ಯಾಮಾಯಾತಿ ಹೃಷ್ಟಧೀಃ .
ವಿಷ್ಣುರಪ್ಯನಘಂ ಸ್ವೀಯಂ ಸ್ಥಾನಂ ತ್ಯಕ್ತ್ವಾ ಸದಾ ಮುದಾ .. 46..

ಕಾಶ್ಯಾಂ ತಿಷ್ಠತಿ ಮಾಮೇವ ಲಿಂಗರೂಪಿಣಮರ್ಚಯನ್ .

ಗಂಧರ್ವಾಃ ಕಿನ್ನರಾ ಯಕ್ಷಾಃ ಸರ್ವೇ ಸ್ವಸ್ವಗಣಾನ್ವಿತಾಃ .. 47..
ಪ್ರಯಾಂತಿ ಸತತಂ ಕಾಶೀ ಕಾಶೀಪೂಜನತತ್ಪರಾಃ .
ಪಾಂಡುಪರ್ಣಾಶಿನೋ ಧನ್ಯಾ ಮುನಯೋ ಬ್ರಹ್ಮವಾದಿನಃ .. 48..
ವಾತಾಶನಾಶ್ಚ ಸತತಂ ಸಂತಿ ಕಾಶ್ಯಾಂ ಮುನೀಶ್ವರಾಃ .

ಕ್ಷೀರಾಬ್ಧಿಪ್ರಮುಖಾಃ ಸರ್ವೇ ಸಮುದ್ರಾಃ ಸಂತತಂ ಮುದಾ .. 49..

ಕಾಶೀಪೂಜಾರ್ಥಮಾಯಾಂತಿ ರತ್ನೈರಭ್ಯರ್ಚಯಂತಿ ತಾಂ .

ಕಾಮದೋಗ್ಧ್ರೀ ಸ್ವಯಂ ಗತ್ವಾ ಕ್ಷೀರೇಣೈವಾಭಿಷಿಚ್ಯ ತಾಂ .. 50..

ಕಾಶ್ಯಾಂ ತಿಷ್ಠತಿ ಸಂತುಷ್ಟಾ ದೇವಲೋಕಂ ವಿಹಾಯ ಸಾ .

ಪುಷ್ಪಿತಾಂಃ ಕಲ್ಪವೃಕ್ಷಾಶ್ಚ ಗತ್ವಾ ಕಾಶೀಮಹರ್ನಿಶಂ .. 51..

ಪುಷ್ಪವೃಷ್ಟಿಂ ವಿತೇನುಸ್ತೇ ಕಾಶೀಪೂಜಾಪರಾಯಣಾಃ .
ಆದಿತ್ಯಾ ವಸವಃ ಸಾಧ್ಯಾಃ ಸಿದ್ಧಾಶ್ಚ ಸ್ವಗಣಾನ್ವಿತಾಃ .. 52..
ಕಾಶ್ಯಾಂ ಶುಚಿರತಾ ನಿತ್ಯಂ ನಿವಸಂತ್ಯಾದರೇಣ ತೇ .

ಕಶ್ಯಪೋಽತ್ರಿರ್ವಸಿಷ್ಠಾದ್ಯಾ ಋಷಯಃ ಶೈವಪುಂಗವಾಃ .. 53..
ವಿಶ್ವೇದೇವಾಶ್ಚ ಸತತಂ ಕಾಶ್ಯಾಂ ತಿಷ್ಠಂತ್ಯನಾಕುಲಾಃ .
ಅನ್ಯೇಽಪಿ ಸತ್ಯಲೋಕಾದಿಸತ್ಯ(ಸರ್ವ)ಲೋಕನಿವಾಸಿನಃ .. 54..
ಸೇರ್ವೇಽಪಿ ಕಾಶ್ಯಾಮನಿಶಂ ವಸಂತಿ ಶಿವಪೂಜಕಾಃ .
ಕಾಶೀಂ ತೇ ದುರ್ಲಭಾಂ ಪ್ರಾಪ್ಯ ನಿಕ್ಷೇಪಮಿವ ನಿರ್ಧನಃ .. 55..
ತ್ಯಕ್ತುಂ ಮನಃ ಕದಾಚಿದ್ವಾ ನ ಕುರ್ವಂತ್ಯೇವ ಸರ್ವಥಾ .

ಕ್ಷುಧಿತಾ ಇವ ಮೃಷ್ಟಾನ್ನಂ ಪಿಪಾಸವ ಇವೋದಕಂ .. 56..

ಕದಾಚಿದಪಿ ತೇಂ ಕಾಶೀಂ ನ ತ್ಯಜಂತಿ ದೃಢವ್ರತಾಃ .
ಚಕೋರಾ ಇವ ಪೂರ್ಣೇಂದುಂ ಕಾಮುಕಾ ಇವ ಕಾಮಿನೀಂ .. 57..

ನ ವಿಹಾಸ್ಯಂತಿ ತೇ ಕಾಶೀಮನ್ಯಾಶಾರಹಿತಾಃ ಸದಾ .

ಭ್ರಮರಾ ಇವ ಪುಷ್ಪಾಣಿ ಗಾವೋ ವತ್ಸತರಾಣಿ ಚ (ನಿವ) .. 58..

ಕಾಶೀಂ ಪ್ರಶಂಸಮಾನಾಸ್ತಾಂ ನ ತ್ಯಜಂತಿ ದೃಢವ್ರತಾಃ .
ಪತಿವ್ರತೇವ ಭರ್ತಾರಂ ವಿದ್ಯೇವ ವಿಮಲಾಶಯಮ .. 59..

ಕಾಶೀತ್ಯಾಗಂ ಮುಕ್ತಿಕಾಮೋ ನ ಕರೋತ್ಯೇವ ಪಾವನಃ .
ಕಃಕಾಶೀಂ ಯತತೇ ತ್ಯಕ್ತ್ವಾ ಮೋಕ್ಷಾರ್ಥೀ ವಿಗತಸ್ಪೃಹಃ .. 60..
ಮೂರ್ಖೋಽಪಿ ಗ್ರಾಸಮಮಲಂ ನ ಜಹಾತಿ ಕ್ಷುಧಾತುರಃ .
ಸಿಹ್ಮಾಸನಂ ಮಹಾರಾಜೋ ನ ಜಹಾತಿ ಬಲಾನ್ವಿತಃ .. 61..
ನ ಜಹಾತಿ ತಥಾ ಕಾಶೀಂ ಮರ್ತ್ಯಃ ಸಂಸಾರದುಃಖಿತಃ .
ಅನಂತೋಗ್ರತಪೋಧರ್ಮೈರ್ಲಬ್ಧ್ವಾ ಕಾಶೀಂ ಶಿವೇ ಸ್ಥಿತಾಂ .. 62..

ಕಃ ಸಂಜಹಾತಿ ಸುಭಗೇ ಸೌಭಾಗ್ಯನಿಲಯಾಂ ಶುಭಾಂ .

ಅನಂತಜನ್ಮಭಿರ್ಘೋರಂ ತಪಃಕೃತ್ವಾತಿದುರ್ಲಭಂ .. 63..

ತೇನೈವ ತಪಸಾ ಕಾಶೀಂ ಲಬ್ಧ್ವಾ ಕಃ ಸಂಜಹಾತಿ ತಾಂ .

ದುರ್ಲಭಾ ಸರ್ವಥಾ ದೇವಿ ಲೋಕೇ ಕಾಶ್ಯಭಿಧಾ ಸುಧಾ .. 64..

ಕಃ ಸಂಜಹಾತಿ ನಿಪುಣೋ ವಕ್ತ್ರಗಾಂ ಶರ್ಕರಾಮಿವ .

ಅತಿಕ್ಲೇಶಾಜಿತಂ ವಿತ್ತಂ ನ ಮುಂಚಂತಿಯಥಾ ನರಾಃ .. 65..
ತಥಾ ಘೋರತಪೋಲಬ್ಧಾಂ ಕಾಶೀಂ ಕಸ್ತ್ಯಕ್ತುಮಿಚ್ಛತಿ .

ಸರ್ವಥಾ ದುರ್ಲಭಾ ಕಾಶೀ ದುರ್ಲಭಾ ದುರ್ಲಭಾ ಧ್ರುವಂ .. 66..

ದುರ್ಲಭಾ ದುರ್ಲಭಾ ಸತ್ಯಂ ದುರ್ಲಭಾ ದುರ್ಲಭಾ ಶುಭೇ .

ಮಹಾನಿಧಿರಿಯಂ ಕಾಶೀ ಪಾಪದಾರಿದ್ರ್ಯನಾಶಿನೀ .. 67..

ಮೋಕ್ಷರೂಪೇಷ್ಟಫಲದಾ ಬ್ರಹ್ಮಾನಂದಪ್ರವಧಿನೀ .

ಇಯಂ ಕಾಶೀ ಕಾಮಧೇನುರ್ಮೋಕ್ಷರೂಪೇಷ್ಟಕಾಮದಾ .. 68..

ವಿನಶ್ಯೇತ್ ಕಾಮದಾ ನೇಯಂ ಕಾಶೀ ನಿತ್ಯೇಷ್ಟಕಾಮದಾ .

ಕಾಶೀ ಕಾಶೀತಿ ಸತತಂಯಃ ಕಾಶೀಸ್ಮರಣೇ ರತಃ .. 69..
ಸ ಸದ್ಯಃ ಸರ್ವಪಾಪೇಭ್ಯೋ ಮುಚ್ಯತೇ ದೇವಿ ಸರ್ವದಾ .

ದೇಶಾಂತರೇಽಪಿಯಃಸ್ಥಿತ್ವಾ ಕಾಶೀ ಕಾಶೀತಿ ಸಂವದೇತ್ .. 70..

ಸ ಪಾಪಿಷ್ಠೋಽಪಿ ಸುಭಗೇ ಪಾತಕೇಭ್ಯೋ ವಿಮುಚ್ಯತೇ .

ವಿನಾತ್ಯುಗ್ರೇಣ ತಪಸಾ ಕಾಶೀಪ್ರಾಪ್ತಿಃ ಶುಭಾನನೇ .. 71..

ನ ಭವತ್ಯೇವ ತತ್ಸತ್ಯಂ ಸತ್ಯಂ ಸತ್ಯಂ ನ ಸಂಶಯಃ .
ದುರ್ಲಭಂ ಮಾನುಷಂ ಜನ್ಮ ಸಂಪ್ರಾಪ್ಯಾಪಿ ನರೋ ಯದಿ .. 72..

ಕಾಶೀಂ ಪ್ರಾಪ್ತುಂ ನ ಯತತೇ ಸ ಏವ ಪುರುಷಾಧಮಃ .
ಅನ್ಯತ್ರ ದುಸ್ಸಹಂ ಮರ್ತ್ಯಸ್ತಪಃಕೃತ್ವಾಪಿ ಸರ್ವದಾ .. 73..

ನ ಪಾರಲೌಕಿಕಂ ಸೌಖ್ಯಂ ಪ್ರಾಪ್ನೋತಿ ವಿಮಲಾನನೇ .

ಪ್ರಜ್ವಲಜ್ಜ್ವಲನಂ ತ್ಯಕ್ತ್ವಾ ಭಸ್ಮನ್ಯಾಜ್ಯಾದಿಕಂ ಹವಿಃ .. 74..
ಹುತಮಪ್ಯಖಿಲಂ ವ್ಯರ್ಥಂ ತಥಾನ್ಯತ್ರ ಕೃತಂ ತಪಃ .
ಧಿಕ್ತಸ್ಯ ಜೀವನಂ ಜಂತೋಧಿಕ್ ಧಿಕ್ ತಸ್ಯ ಪುನರ್ಭವಂ .. 75..

ಯೇನ ಕಾಶೀ ನಾವಲೋಕಿ ಯೇನ ಕಾಶೀ ನ ಪೂಜಿತಾ .

ಧಿಕ್ಕುಲಂ ತಸ್ಯ ಧಿಕ್ಸೌಖ್ಯಂ ಧಿಗ್ಧೀರ್ಧಿಧಿಕ್ ಪರಂಯಶಃ .. 76..
ಯೇನ ಕಾಶೀ ಶಿವಪುರೀ ನಾನರ್ಚಿ ಸಕಲಾರ್ಥದಾ .

ಧಿಗೈಶ್ವರ್ಯಂ ಧಿಗೈಶ್ವರ್ಯಂ ಧಿಕ್ತಸ್ಯ ನವಯೌವನಂ .. 77..

ಯೇನ ಕಾಶೀ ಪುಣ್ಯರಾಶಿರ್ನಾಭ್ಯರ್ಚಿ ಶುಭಸಾಧನೈಃ .
ಧಿಗ್ಧಿಕ್ವಾಣೀ ತಸ್ಯ ಜಂತೋರ್ಯೇನ ಕಾಶೀ ನ ವಂದಿತಾ .. 78..

ಧಿಗ್ಧಿಕ್ಷುಭಾ(ಭಂ)ಮನಸ್ತಸ್ಯ ಯೇನ ಕಾಶೀ ನ ಚಿಂತಿತಾ .

ಧಿಗ್ಧಿಗ್ಧಿಕ್ಚ ಶಿರಸ್ತಸ್ಯ ಯೇನ ಕಾಶೀ ನ ವಂದಿತಾ .. 79..

ಧಿಗ್ಧಿಗ್ಧಿಙ್ನಯನೇ ತಸ್ಯ ಯೇನ ಕಾಶೀ ನ ವೀಕ್ಷಿತಾ .

ಧಿಗ್ಧಿಗ್ಧಿಕ್ ಶ್ರವಣಂ ತಸ್ಯ ಯೇನ ಕಾಶೀ ನ ಚ ಶ್ರುತಾ .. 80..

ಧಿಗ್ಧಿಗ್ಧಿಕ್ಚ ಹಿ ತತ್ಪಾದೌ ಕಾಶೀಪ್ರಕ್ರಮವರ್ಜಿತೌ .

ಧಿಕ್ಪಾಣಿಸ್ತಸ್ಯ ವಿಮಲೌಯೇನ ಕಾಶೀ ನ ಮಾರ್ಜಿತಾ .. 81..

ಕೀಟಃ ಪತಂಗೋ ಮಂಡೂಕೋ ಮರ್ತ್ಯೋ ವಾ ಶಿವಸಮ್ಮತಃ .
ಕಾಶೀಂ ತ್ಯಕ್ತ್ವಾ ತನುರ್ಭೂಮೌ ನೈವಾಪ್ನೋತಿ ತನುಂ ಧ್ರುವಂ .. 82..

(ಕಾಶ್ಯಾಂ ತ್ಯಕ್ತ್ವಾ ತನುಂ ಭೂಮೌ ನೈವಾಪ್ನೋತಿ ತನುಂ ಧ್ರುವಂ) .. 82..
ಯಸ್ಯ ಕಸ್ಯಾಪಿ ವಾ ಜಂತೋರ್ಮರಣೇ ಸಮುಪಸ್ಥಿತೇ .

ಕಾಶ್ಯಾಂ ಶಿವ ಶಿವೇತ್ಯೇತನ್ನಾಮೈವೋಪದಿಶಾಮ್ಯಹಂ .. 83..

ಮದ್ಭಕ್ತಾನ್ವಿಮಲಾನ್ ದೃಷ್ಟ್ವಾ ಮರಣಾಸನ್ನಜೀವನಾನ್ .

ಮಮೈವಾಂಕೇ ಸನ್ನಿವೇಶ್ಯ ಶಿವೇತ್ಯುಪದಿಶಾಮ್ಯಹಂ .. 84..

ಶಿವನಾಮಾನುಸಂಧಾನಾತ್ ಪುರಾ ಪೂತತನುರ್ನರಃ .
ಪುನರ್ಮನ್ನಾಮ ತತ್ಕಾಶ್ಯಾಮಂತೇ ಪ್ರಾಪ್ನೋತಿ ಮಾನವಃ .. 85..
ಶಿವೇತಿ ನಾಮದಾವಾಗ್ನಿಃ ಪಾಪತೂಲಾದಿನಾಶಕಃ .
ತಸ್ಮಾಚ್ಛಿವ ಶಿವೇತ್ಯೇವ ನಾಮ ಜಪ್ಯಂ ಸದಾ ಜನೈಃ .. 86..
ಸದಾಶಿವ ಶಿವೇತ್ಯೇವ ಮನ್ನಾಮೋಚ್ಚಾರಣೇ ಪರೈಃ .
ಕಾಶ್ಯಾಮಂತೇ ಶಿವೇತ್ಯೇತನ್ನಾಮ ಸಂಪ್ರಾಪ್ಯತೇ ಧ್ರುವಂ .. 87..

ತತಃ ಶಿವ ಶಿವೇತ್ಯೇತನ್ನಾಮ ಮುಕ್ತಿಪ್ರದಾಯಕಂ .

ತನ್ಮಯಾಪ್ಯುಪದಿಷ್ಟಂ ಚೇತ್ಕಾಶ್ಯಾಂ ಕಿಂ ಪುನರಂಬಿಕೇ .. 88..

ಕಾಶ್ಯನ್ಯಪುಣ್ಯಕ್ಷೇತ್ರೇಷು ಮದ್ಭಕ್ತಃ ಸ್ವವಪುರ್ಯದಿ .

ತ್ಯಜತ್ಯಂತೇ ಸ ಭೂಯೋಽಪಿ ಮದ್ಭಕ್ತೋ ಭುವಿ ಜಾಯತೇ .. 89..

ತತಃ ಕಾಶೀಮವಾಪ್ಯಾಥ ಮದ್ಭಕ್ತೋ ಮತ್ಪ್ರಸಾದತಃ .
ಅಂತೇ ಶಿವಶಿವೇತ್ಯೇತನ್ಮಂತ್ರಂ ಪ್ರಾಪ್ನೋತಿ ಮುಕ್ತಯೇ .. 90..

ಸ್ವರ್ಗಭೋಗಕರೇ ಪುಣ್ಯೇ ನಷ್ಟೇ ದೇವಾಃ ಪುನರ್ನರಾಃ .
ಭವಂತಿ ತೇಽಪಿ ಮದ್ಭಕ್ತಾಃ ಕಾಶ್ಯಾಂ ತಿಷ್ಠಂತ್ಯಹರ್ನಿಶಂ .. 91..

ತತಃ ಕಾಶ್ಯಾಮಂತಕಾಲೇ ಮಮೈವಾನುಗ್ರಹೇ ಸತಿ .

ಸದಾಶಿವ ಶಿವೇತ್ಯೇತನ್ನಾಮ ಸಂಪ್ರಾಪ್ನುವಂತಿ ತೇ .. 92..

ಕಾಶ್ಯಾಂ ಮುಕ್ತತನುರ್ಮರ್ತ್ಯೋ ನ ಪುನಸ್ಸ್ತನ್ಯಭಾಕ್ ಶುಭೇ .

ಕಿಂತು ಮದ್ರೂಪತಾಂ ಯಾತಿ ಮದ್ಭಕ್ತೋ ಮತ್ಪರಾಯಣಃ .. 93..
ಯಥಾ ಭೂಯೋ ನಯಾತ್ಯೇವ ಪ್ರಜ್ಜ್ವಲದ್ವಹ್ನಿಗಂ ಹವಿಃ .
ತಥಾ ತ್ಯಕ್ತ್ವಾ ತನುಃ ಕಾಶ್ಯಾಂ ಶೈವೈರ್ನೈವಾಪ್ಯತೇ ಪುನಃ .. 94..
ಕಾಶೀ ಶೈವಶರೀರಾಣಿ ಗೃಹೀತ್ವಾ ಯಾಚಿತಾಪಿ ಸಾ .

ನ ದದಾತಿ ಹವೀಂಷೀವ ಪಾವಕಃ ಪುನರುಜ್ಜ್ವಲಃ .. 95..

ಅನ್ಯತ್ರ ಮುಕ್ತಿಕಾಮೈಸ್ತು ನ ಸ್ಥಾತವ್ಯಂ ಕದಾಚನ .

ತ್ಯಕ್ತ್ವಾ ಕಾಶೀಂ ಶುಭಾಂ ಸತ್ಯಮುದ್ಧೃತ್ಯ ಭುಜಮುಚ್ಯತೇ .. 96..

ಮದ್ಭಕ್ತ ಏವಾಧಿಕಾರೀಮೋಕ್ಷೇ (ಲೋಕೇ) ಕಾಶ್ಯೇವ ಮುಕ್ತಿದಾ .

ಮನ್ನಾಮಸ್ಮೃತಿರೇವ ಸ್ಯಾನ್ಮೋಕ್ಷಸಾಧನಮುತ್ತಮಂ .. 97..

ಶಿವೇ ಶಿವಶಿವೇತ್ಯೇತನ್ನಾಮಸ್ಮರಣಮೇವ ಹಿ .

ಕಾರಣಂಮೋಕ್ಷರೂಪಸ್ಯ ಫಲಸ್ಯೇತಿ ಮತಿರ್ಮಮ .. 98..

ಮತ್ಪ್ರಸಾದೇನ ಸಂಪ್ರಾಪ್ಯ ಕಾಶೀಂ ಮುಕ್ತಿಪ್ರದಾಯಿನೀಂ .

ಮದ್ಭಕ್ತೋ ಮತ್ಪರೋ ನಿತ್ಯಂ ಕೋ ವಾ ಮುಂಚತಿ ಚಂಚುರಃ .. 99..
ಪುಣ್ಯಪುಷ್ಪಸಮಾಕ್ರಾಂತಂಮೋಕ್ಷರೂಪಫಲಾವೃತಂ .

ಕಃ ಕಾಶೀಂ ಸಮುಪಾಶ್ರಿತ್ಯ ಪುನರನ್ಯತ್ರ ಗಚ್ಛತಿ .. 100..

ಯಾಂ ನ ಭಾಸಯಿತುಂ ದಕ್ಷಾ ಭಾನುಚಂದ್ರಾನಲಾಃ ಶುಭೇ .

ತಾಮಿಷ್ಟಫಲದಾಂ ಕಾಶೀ ಕಸ್ತ್ಯಕ್ತುಂ ತನುತೇ ಮತಿಂ .. 101..

ಅಮರೈರಪ್ಯಲಭ್ಯಾಂ ತಾಮನಾಯಾಸೇನ ಮುಕ್ತಿದಾಮ .

ಕಃಸಂಜಹಾತಿ ವಿಮಲಃ ಕಾಶೀಮೀಶಾನನಾಯಿಕಾಂ .. 102..

ಕ್ಷುಧಿತಃ ಕರಗಂ ಗ್ರಾಸಂ ಯಥಾ ನೈವ ವಿಮುಂಚತಿ .

ತಥಾ ನ ಮುಂಚತಿ ಪ್ರಾಜ್ಞಃ ಕಾಶೀಂ ಮುಕ್ತಿಪ್ರದಾಯಿನೀಮ .. 103..

ಮಲ್ಲಿಂಗಾರ್ಚತತತ್ಪರಾ ಹೃದಿ ಸದಾ ಮಾಮೇವ ಕಾಶ್ಯಾಂ ಮುದಾ
ಧ್ಯಾಯಂತೋ ಮಮ ನಾಮ ಶಂಕರ ಮಹಾದೇವಾಖಿಲೇಶ ಪ್ರಭೋ .

ಗೌರೀನಾಥ ಶಿವೇಶ್ವರೇತಿ ವಿಮಲಂ ಭಕ್ತ್ಯಾ ಜಪಂತಃ ಪರಂ
ಸತ್ಯಂ ಸತ್ಯಮಪಾಸ್ತಭೋಗವಿಷಯಾಃ ಶೈವಾಗ್ರಗಣ್ಯಾಃ ಶಿವೇ .. 104..

.. ಇತಿ ಶಿವರಹಸ್ಯಾಂತರ್ಗತೇ ಶಿವಗೌರೀಸಂವಾದೇ ಕಾಶೀಕ್ಷೇತ್ರಮಹಿಮಾಖ್ಯಾನಂ
ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 2 . 6.2-104..

- .. shrIshivarahasyam . ugrAkhyaH saptamAMshaH . adhyAyaH 2 . 6.2-104..

Notes:

Śiva ಶಿವ describes to Devīದೇವೀ the splendor and layout of Kaśī ಕಾಶೀ.
Kaśī ಕಾಶೀ harbors several ŚivaTīrthaKṣetra ಶಿವತೀರ್ಥಕ್ಷೇತ್ರ that are outlined in

ŚivaRahasyam saptāṃśaḥ ಶಿವರಹಸ್ಯಂ ಸಪ್ತಾಂಶಃ.
Proofread by Ruma Dewan

